
Advirte Manuel Vilanova no 
prólogo a Do corpo e a súa 
ausencia que nada hai máis 

oposto a Medos Romero ca o cha-
mado “pensamento débil”, identi-
ficado este cun decadentismo só 
intuído nunha lectura precipitada 
dunha obra que, en realidade, afon-
da nos “procesos duradoiros do hu-
manismo e da súa temática, aquela 
beleza que en certo xeito configura 
Occidente”. 

No diámetro deste limiar resulta 
quizais máis atinxíbel un libro que 
reúne tres pezas aparentemente dis-
tantes, cun núcleo cuxo epígrafe é o 
mesmo título do volume –dedicado 
“A Víctor”, no tránsito cara á mor-
te–, satelizado por dúas entradas no 
patrimonio artístico renacentista: 
“IL PRODIGO TINTORETTO (Da bele-
za que foxe e fire)” e “RESPLANDOR 
E NUDEZ EN SANDRO BOTTICELLI”. E 
tamén desde aquí, con esta folla de 
rota, é posíbel reler sen fendas a pro-
dución poética toda de Medos Ro-
mero, de Rendéome no tempo (1998) 
até a premiada polo Miguel Gonzá-
lez Garcés O pozo da ferida (2006): 
fisuras non as hai nunha andadura 
confiada nas certezas, na do bino-
mio natureza/cultura tanto como 
na que opón o corpo á alma. 

As primeiras achegas poéticas da 
autora, ancoradas nun feminismo 
esencialista de corte telúrico final-
mente resolto na transparencia da 
poesía-denuncia da penúltima en-
trega –alí, o sexo feminino como 
ferida, pozo e, logo, ausencia, en-
gadiría– perfilaban xa unha certa 
recreación nun Ut pictura poesis 
que agora xustifica a relación en-
tre partes dun libro que filia mor-
te e pintura. Como non podía ser 
doutro xeito, é a anatomía (no seo 
dun efectivamente occidental pen-
samento “ocular-céntrico”, en pa-
labras de Isabel Clúa) o nexo entre 
a experiencia estética e a experien-
cia de asistir a unha agonía: “Exis-
te o temor / de ficar feridos / por 
sempre, convertidos / en pedra e 
alabastro, / nesa eterna imaxe / de 
ausentes sen alma.” Non se agar-
den, por tanto, incisións nos meta-
rrelatos que transcendan o cambio 
de perspectiva (como, por exemplo, 
facer falar a Simonetta Vespucci, 
a modelo de Boticcelli, na segun-
da parte do libro); agárdese a fe na 
proporción e, sobre todo, na univer-
salidade da beleza, estática nas es-
tremas dun lenzo pendurado: “Da 
beleza que foxe / e fire: a quietude / 
do alabastro, / a forza da flor, / esta 

nudez / soberbia.” Queda, entón, 
“o corpo, detido/sobre a brancura 
/máis eterna”. E por que non “so-
ñar o alcance/do teu son, a morada 
das musas, / esa precisa harmonía 
da quietude?” /. Con trazos neopla-
tónicos, a nudez é tránsito cara ao 
goce, pero tamén cara á fuxida da 
alma: “Ave de meu, / penando/un 
corpo /como bafo”.

Conmove á forza unha obra que 
abertamente testemuña os últi-
mos xestos de dor dun corpo enfer-
mo, malia o conxunto non resistir 
o peso que no noso hábito deixa-
ron as marcas dese arriba denomi-
nado “pensamento débil”, non ne-
cesariamente decadente (penso en 
Vattimo). E, neste punto, xorde a 
tentación do palimpsesto, ao lem-
brar a análise de Susan Sontag en A 
enfermidade e as súas metáforas e A 
sida e as súas metáforas, afirmando 
que o corpo é adoito descrito coma 
un campo de batalla. Leo: “O cor-

po, / sempre /o corpo, / este cas-
tigo /inmundo / este / xeito / de 
arrastrar /materia” e pregúntome 

por outros modos, se os houber, de 
concibir e de escribir a perda.
// María López Suárez

S
échu Sende foi o autor es-
collido por Através editora 
(a marca editorial da Asso-
ciaçom Galega da Língua) 

para inaugurar a súa colección 
“Através das letras”, especializada 
nas obras de creación, coas marcas 
dunha coidada produción editorial 
que semella común a todos os pro-
dutos da iniciativa, e cuxa segun-
da entrega está constituída polo 
conxunto de poemas e letras de 
cancións asinado por Ugia Pedreira 
e publicado sob o título de Noente 
Paradise.

Toda a traxectoria de Sende seme-
lla converxer nunha actualización 
dinámica do compromiso político 
como posición no sistema literario 
galego. Primeiramente, polos víncu-
los que as súas obras estabelecen 
cos movimentos sociais nunca de-
finitivamente asimilados ou institu-
cionalizados (Burla Negra, Galiza Non 
Se Vende). Tamén, pola capacidade 
para a construción dunha aliaxe de 
discursos emancipatorios que, con 
base no ambientalismo, alcanzan a 
defensa da lingua, a reivindicación 
de clase e o independentismo. E, ase-

made, nunha aposta que fica máis 
claramente definida en Made in Ga-
liza (Xerais, 2006) e neste Animais, 
pola exhibición desacomplexada 
dunha vocación didáctica que, como 
sabemos, contribúe a problematizar 
procesos de leitura e análise.

A ese mesmo alento pedagóxico, á 
definición desta poesía con mensaxe, 
contribúe notabelmente a incorpo-
ración dunha serie de debuxos que, 
asinados tamén polo autor, se inter-
calan entre texto e texto e reforzan a 
orientación da obra cara a un terreo 
poético e narrativo que participa da 
fábula e da parábola. Trátase, resu-
midamente, de recoñecer no encon-
tro entre os animais que o autor co-
loca como protagonistas, os espazos 
deseñados (recoñecíbeis ou simbo-
licamente desprazados) e os acon-
tecimentos derivados da dialéctica 
do progreso que tutela o capitalis-
mo, respostas, chaves ou mensaxes 

para unha redefinición, nen sempre 
o suficientemente aberta á tensión 
dialéctica, do que significar Galiza, a 
defensa da terra, a soberanía, a xus-
tiza ou a liberdade.

“Se fabricamos cuitelos em ca-
deia, por que nom Liberdade? / É o 
seguinte passo na evoluçom da es-
pécie. / E conseguiremo-lo mirando-
nos aos olhos”

A seguinte tarefa reflexiva, e tal-
vez a máis decisiva para acertar a 
perceber a proposta do libro, debe 
centrarse nos públicos e nas expec-

tativas de leitura. Animais traballa, 
intervén, funciona no espazo de de-
bate que inclúe compromiso social, 
esixencia estética e eficacia política. 
Fronte ás propostas ocupadas no 
desenvolvimento de proxectos de 
vangarda política e literaria, mais 
tamén en oposición ao panfletaris-
mo menos audaz, Séchu Sende se-
mella empeñado nunha revaloriza-
ción de novos espazos para a so-
cialización literaria que, emprazada 
materialmente nos centros sociais, 
na caravana ambulante da reivindi-

cación política ou nas súas apertu-
ras para o ámbito da educación (e 
non só da formal e obrigatoria), ta-
mén é consciente dos seus límites.

Así remata o poema Top secret: 
“Deves saber que há muita gente / 
com a mesma missom: / Justiça, In-
dependência, Liberdade. / Quando 
acabes de ler o último verso, / este 
poema auto-destruirá-se em dez 
segundos: / e converterá-se num 
poema / dentro dum desses livros 
de poesia / que nom lê ninguém”.  
// Isaac Lourido

